
HISTORIA SCIURI

ECCE SCIURUS ARRODENS NUCEM AVELLANAM.
O quam lepidum animalculum!

Sciurus ab Alfredo Edmundo Brehm (1829-1884) zoologo popularissimo
appellatus est »simius nostrarum silvarum«.

Sciurus vulgaris

ordo systematicus
   

  subordo Sciuromorpha

familia Sciuridae

 subfamilia Sciuridae

 subfamilia Sciurini

genus Sciurus

species Sciurus vulgaris

Sciurus vulgaris est animal rosorium1 familiae particeps Sciuridarum. Īdem est unica 
species mesoeuropaea generis Sciurorum, ad quod etiam spectant Sciurus anomalus 
et Sciurus carolinensis, qui in Europam allatus celeriter percrebruit. Nomina sciuri in 

1+rōsōrius, -a, -um i.q. spectat ad actionem rodendi (rōdō, -ere, rōsī, rōsum). cfr http://ducange.enc.sorbonne.fr/rosor:
„ROSOR, qui rodit.  Mures horreorum Rosores,  S. Ambrosio Serm. 81. Johannes de Janua in  Rosorius:  Dicitur hic 
Rosor, et hinc Rosorius, corrosorius, vel comprehensorius; et hoc Rosorium, Locus ubi roditur aliquid. -

variis regionibus germanophonis usitata sunt Eichkatzchen, Eichkatz(er)l, Eichkater,  
Eicher(li)  (Helvetia),  Eichhase  (Austria),  Baumfuchs  (Hassia),  Konradchen 
(Nassovia),  Eichhalm  (Virtembergia)  et  Katteker  (Katzeicher)  et  Ekenaape  (i.e.  
simius quercuum).

SCIURUS CAROLINENSIS

SCIURUS ANOMALUS

Mensurae  et  corporis  structura.  Sciurus  structura  corporis  sua  ad  modum  in 
arboribus vivendi est accommodata. Qui pondus habet minimum 200, summum 400 
grammorum, corpus eius a capite ad truncum extremum longitudinem habet 20-25 
cm.  Cauda  eius  pilosa  15-20  cm  longa  est.  Quae  utilissima  est  ad  aequilibrium 
tenendum et saltum dirigendum. Quam sciurus currens semper tenet sublatam. Sexus 
neque magnitudine neque colore pellis possunt unus ab altero distingui.



4

Sciuri  referuntur  in  numerum  animalium  plantigradorum1.  In  palmis  pedum 
anteriorum habent quattuor digitos longos, valde mobiles, qui instructi sunt falculis 
longis  incurvis;  pollicibus  imminutis  adhaeret  exigua  particula  unguiculi.  Pedes 
posteriores perlongi sunt et valde robusti. Falculis longis et incurvis sciuri etiamsi 
praecipites celeriter erepunt ad stipites laeves, tamen non decidunt.

Falculis robustis sciuri erepentes adiuvantur

Cranium sciuri est  lata,  plana,  rotundata,  cranio cerebrali  oviformi,  rostro  brevi, 
angusto, alto. Cranium Sciuri vulgaris  minus est quam cranium Sciuri carolinensis,  
cranium cerebrale est altius, processus postorbitales sunt longiores et angustiores, et 
frons anterior inter cava oculorum paululum impressa.  A  Sciuro anomalo  vulgaris 
differt etiam cranio cerebrali altiore et rostro longiore, longo margine inferiore arcus
zygomatici,  qui  e  maxilla  exoritur  loco  medio  posterioris  dentis  superioris 
praemolaris,  et  maioribus  bullis  tympanicis,  quae  duobus  dissepimentis  sunt 

1 animal *plantigradum theod. Sohlengänger.

instructae loco trium. Contra ac  Sciuro anomalo latitudo rami  mandibulae in media 
parte est maior quam longitudo ordinis dentium molarium. -

Cranium sciuri (Collectio Musei Visbadensis)

Pro  subspecie  variae  sunt  mensurae  cranii  sciurorum  alicuius  regionis,  in  qua 
habitant. Itaque magnitudo cranii in tota Eurasia factoribus climaticis non obnoxia a 
septentrione usque in austrum augetur. At in Europa haec ratio intermedia parum est 
clara, et media in Europa observatum est magnitudinem cranii augeri ab austro et ab 
occidente  in  boreoorientem.  Longitudo  sciuri  condylobasalis  est  44,0-49,3  mm, 
longitudo basalis 40,2-48,4mm, latitudo zygomatica 29,0-35,2, longitudo nasalium 
14,0-18,7mm et longitudo ordinis dentium molarium superiorum est 8,5-10,4mm. - 
Sciuri  iuvenilis  cranium desinit  crescere  paululo  demum postquam primus  annus 
praeteriit. Dimorphismus sexuum quoad mensuras cranii non exstat.
 Dentatura.  Dentatura  sciuri  in  utraque  parte  maxillae  media  instructa  est  dente 
rosorio,  binis dentibus praemolaribus supra,  et  uno dente praemolari  infra necnon 
tribus  dentibus  molaribus.  Desunt  autem dentes  canini,  numerus  dentium est  22. 
Magnitudo  dentium  praemolarium  et  molarium  a  parte  anteriore  ad  posteriorem 
augetur.  Dens  praemolaris  anterior  superior  sciuri  est  parvus,  forma stili,  paululo 
introrsus positus, paene expers ullius usus et – aliter ac in Sciuro anomalo – semper 
exstat in utraque parte dimidia mandibulae et maxillae. Dens praemolaris posterior 
superior forma et magnitudine paene aequalis est dentibus molaribus superioribus.
Ita ut illi in latere ad linguam sito instructus est magno tubere semilunari et in latere 
ad buccam sito quattuor tuberibus. Tubera altiora, i.e. secundum et quartum regulis 
transversalibus  coniuncta  sunt  cum  tubere  ad  linguam  sito.  In  dente  praemolari 
posteriore in locum regulae alioquin cum quarto tubere coniunctae suppositum est 
tuber bene distinctum, et in dente molari posteriore ea regula deest. Dens praemolaris 
inferior et dentes molares inferiores sunt rhomboidei et centro impresso instructi. In 

quattuor angulis habent singulum tuber principale. In anteriore parte et in utroque 
latere est parvum tuber secundarium, quod detritione procedente evanescit.
 Wiltafsky (1978) indicat radicem in dente praemolari anteriore superiore esse unam, 
in dente praemolari posteriore superiore, in dentibus molaribus superioribus, in dente 
praemolari inferiore esse ternas, in dentibus molaribus inferioribus esse quaternas. 
Alveolorum autem dentalium numeros Niethammer et Krapp (1978) indicant tantos: 
ad  dentem  praemolarem  anteriorem  superiorem  esse  unum  alveolum,  ad  dentem 
praemolarem inferiorem esse  duos  alveolos,  ad  dentem praemolarem posteriorem 
superiorem, ad dentes molares superiores, ad dentem posteriorem inferiorem esse tres 
alveolos,  ad  dentem  molarem  inferiorem  anteriorem  et  medium  esse  quattuor 
alveolos.  -  Denti  praemolari  posteriori  et  superiori  et  inferiori  praecedunt  dentes 
decidui, qui decidunt aetate 16 septimanarum. In sciuris iuvenilibus dens praemolaris 
posterior superior multo minor est quam dentes molares, eius acies posterior semper 
est valde detrita, et una cum acie anteriore dentis molaris anterioris superioris efficit
aream  mansoriam.  Detritione  dentium,  praemolarium  molariumque  et  crescentia 
caementi radicalis iidem etiam adhiberi possunt ad aetatem sciuri determinandam.

1・0・2・3 
                       =  22

1・0・1・3 

Formula dentaria sciuri

Sciurus pelle aestiva indutus

De sciuri pilis et colore
Pellis est densa, brevis, sericea vel crassior (8.000-10.000 capillorum pro centimetro 
quadrato). Longitudo capillorum in naso est 3-11 mm (valor  medius 5,9mm), in 
ventre 13-13mm (valor medius 16,4 mm), in dorso 17-23mm (valor medius 22,5mm). 
In basi capilli sunt diametro 0,04 mm, in regione aristae diameter est summum 0,12 
mm. Pili  lanei  sunt  variae longitudinis,  undulati  vel  spirales.  Eorum diameter  est 
0,010–0,015mm. Qui versus aristam versusque bulbum acuminantur. Capilli aurium 

adulti  penicillei  sunt  3–5cm  longi,  pili  caudales  5–8cm  longi,  interdum  etiam 
summum 10cm longi. - Color pellis superioris variatur a lucide-rubro usque fusco-
nigrum; latus ventrale est  a pelle dorsali  clare distinctum, albi aut cremei coloris. 
Pellis sciuri hiemalis multo densior est quam aestiva. Hieme color pellis saepe fit 
obscurior, interdum etiam griseus. Sciuri si sunt pelle hiemali induti penicillos aurium 
habent  coloris  rubro-fusci,  longitudinis  summum 3,5  cm.  Si  sciurus  gerit  pellem 
aestivam, hi penicilli aurium sunt parvi aut desunt. Hieme praeterea etiam plantae 
pedum, quae alioquin sunt nudae, sunt pilosae.

Color pellis est obscurê-fuscus.

Autumnalis pellis 
penicillis aurium instructa.

Ecce sciurus pelle hiemali indutus.

In terra continenti europaea sciuri saepe sunt albinismo atque melanismo insignes.
Bis  in  anno  sciurus  mutat  pellem.  Mutatio  pilorum vernalis  procedit  a  capite  ad 
dorsum  et  latera  corporis  usque  ad  clunes,  mutatio  pilorum  autumnalis  procedit 
directione contraria, incipit a radice caudae, finitur ad caput. Aures et cauda pilos non 
mutant  nisi  semel  in  anno.  Primo  tempore  vernali  excidunt  pars  capillorum 
aristaceorum  et  tota  lana  caudae  inferior.  Deinde  aestate  pili  caudales  penitus 
renovantur, primo media in parte, in  fine versus latera. Pili aurium penicillei crescunt 
ab aestate usque ad hiemem ineuntem. Mutatio pilorum vernalis aliquanto diutius fit 

quam mutatio  pilorum autumnalis.  Sciuri  feminae aliquanto  serius  incipiunt  pilos 
mutare quam mares, desinunt catulos parientes.

Regio palaeoarctica,  per quam sciurus vulgaris est distributus  complectitur totam 
fere  Europam Britannia  maiore  et  Hibernia  inclusis  necnon  magnas  partes  Asiae 
borealis,  quae  pertingunt  ab  Uralianis  Montibus  versus  orientem  usque  ad  litus 
Oceani Pacifici in Camsatca situm et Sinarum rem publicam popularem et Coream et 
insulas Sachalinam et Hoccaidonem. In Europa sciurus nusquam deest nisi in Anglia 
australi-orientali  et  in  Hispania  australi-occidentali  et  in  Lusitania  australi 
nonnullisque Italiae regionibus. In regione balcanica sciurus sparsim tantum invenitur 
et  deest  in  plerisque  insulis  Maris  Interni.  In  Turcia  sciurus  inhabitat  Thraciam 
orientalem  et  partem  boreo-orientalem.  Sciuri  in  montibus  inveniuntur  usque  ad 
altitudinem  2000  metrorum,  secundum  alios  auctores  usque  ad  3100  metra  in 
Alpibus. Biotopi sciuri typici sunt plerumque silvae coniferarum boreales. In silvis 
frondosis et mixtis sciuri non vivunt nisi  in Europa. Cum soleant sequi hominum 
culturam, ibidem saepe inveniuntur in viridariis hortisque.

Sciuri activitas atque modus vivendi

                                           Sciurus praeceps de arbore nitens

nidus sciuri

Sciurus catulum transportat formâ corporis rigidâ

Sciurus catulum manibus tenens

Sciuri vitam agunt diurnam. Hae bestiolae habilissime in arbores
connituntur seque pulsatim promovent, eius motiones fiunt rapide et

accuratissime sive connititur in stipitem arboris sive in parietem domus exteriorem 
asperum sive sursum sive praeceps deorsum. Si deorsum nituntur, brancas posteriores 
torquent extrorsum et retro. Uno tantum saltu salire possunt per distantiam quattuor 
vel quinque metrorum. Sciuri propter pondus suum parvum audent etiam salire in 
ramos valde tenues; semper salientes se promoventes superant omnem persecutorem. 
Etiam humi se movent saltibus, non gradu citato ut alia quadrupeda, quo ibi facile fit, 
ut  corripiantur  a canibus aut  cattis,  in viis  etiam possint  obteri  autocinetis.  Etiam 
etiamque  saepius  spectantur  sciuri  cultus  civilis  humani  secutores  etiam  niti  in 
domorum parietes exteriores, si quidem parietibus insunt aliquae proiecturae, et in 
maenianis et xystis tectorum ab hominibus cibari aut ipsi nutrimenta quaerere, velut 
grana domunculae aviariae. Ad dormiendum et quiescendum sciuri construunt nidos 
sive cubilia, quae theodisce appellantur Kobel.
 Haec  cubilia  sunt  aedificiola  formae  hemisphaericae.  Quae  imponuntur  furcae 
ramorum aut basi rami, plerumque in altitudine plus sex metrorum. Diameter talis 
nidi est 30-50 cm. Cubile a sciuro aedificatur ex ramis, saetis coniferarum, foliis, 
intra  farcitur  muscis,  foliis,  graminibus.  Hoc  aedifiolum  paene  aquae  est 
impermeabilis;  parietis  crassitudine  hieme  bonum  est  tutamentum  calorificum. 
Cubilia sciurorum minimum habent duo foramina, exeundi et ineundi, quorum unum 
semper deorsum est directum, quia sciuri, aliter ac aves, habitaculum intrant ex loco 
inferiore. Cubile aedificatur per 3-5 dies. Quia saepe fit, ut sciuro propter invasionem 
parasitorum  aut  propter  perturbationem  habitaculum  sit  mutandum,  is  duos  vel 
summum octo aedificat nidos eosque inhabitat irregulari vicissitudine. Ceterum sciuri 
distinguunt  nidos  dormitorios  nocte  tantum  inhabitandos  a  nidis  umbriferis,  qui 
adhibentur ad quietem diurnam. Sciurus autem libenter inhabitat speluncas a picis 
relictas,  item nidos avium relictos,  qui  sibi  sint  fundamenta cubilium propriorum. 
Sciurus per totum annum active vivit, non hibernat. At si hiems saevit gelidissima, 
etiam sciurus  minus  agilis  est  et  aliquamdiu  nidum non  relinquit  (quietem habet 
hiemalem). Aestatibus valde calidis sciuri solent diutule meridiari.  Diebus fervidis 
non circumvagantur nisi prima luce aut vespere, ut sibi comparent nutrimenta.
 Spatia actionis. Magnitudo spatiorum, in quibus sciuri agunt, pro regione variantur. 
In insulis sunt sciuri qui se movent intra spatium, quod complectitur minus quam 
unam hectaream, cum spatium agendi in Silva Bavarica potest pertingere usque ad 47 
hectareas. Mares maiora habent spatia agendi quam feminae. In Anglia sciuri mares 
habent  23-40 hectarea,  intra  quas  se  movent,  feminae  minimum 14-26 hectareas. 
Spatia  agendi  variorum  individuorum  partim  unius  cum  alterius  congruunt.  Si 
feminae catulos habent, augent magnitudinem spatii activi. Intra tale spatium viae et 
stationes signantur urina et liquore, qui secernitur e glandulis menti.
 Consuetudines sociales.  Sciuri  plerumque sunt segreges solitarii.  Mares feminas 
intra culmina arborum non persequuntur nisi tempore copulationis. At interdum etiam 
extra tempus copulationis gregatim vivunt; si ita est, complures sciuri eodem nido 
utuntur. Intra gregem dominantur maiores et aetate provectiores. Mares non semper 
dominantur feminis maioribus et aetate provectis, sed dominantur feminis eiusdem 
magnitudinis et aetatis. 

Nutritio.  Sciuri  sunt  bestiae  omnivorae.  Nutrimenta  eorum  pro  tempore  anni 
variantur. Quae sunt imprimis bacae, nuces aliique fructus necnon semina. Praeterea 
etiam gemmae, cortex, sucus arborum, flores, lichenes, grana, fungi, poma necnon 
animalcula invertebrata, velut vermes. Etiam ova et pulli avium et insecta, larvae, 
cochleae  a  sciuro  non  respuuntur.  Sciurus  cibum  vorans  solet  manibus  tenere 
anterioribus.  -  Sciuri  in die consumunt summum 100 conos pinuum; per medium 
cottidie  80-100g.  Sciuri  conos  pinuum  eo  aliter  deglubunt  quam  aliae  bestiae 
rosoriae, quod squamas conorum tectorias, quo sunt robore corporis magno, prorsus
abripiunt.  E  contra  mures  hoc  non  possunt,  sed  squamas  mordendo  absecant,  ut 
accipiant  semina  nutribilia.  Sciuri  avellanas  atque  iuglandes  aperiunt  intra  paucas 
secundas. Dentibus incisoriis inferioribus scabentes primo rodendo nucem perforant. 
Si  foramen  est  sat  magnum,  inferiores  dentes  incisorios  tamquam  vecticulum 
adhibentes  partem  putaminis  expulsant.  Haec  consuetudo  didicerunt;  iis  non  est 
nativa. Sciuri extra nutrimenta comesa egent aqua additicia.

En sciurum nucem vorantem!

Autumno sciuri penora colligunt ad hiemem degendam. Itaque maxime valet eos sat 
multum nutrimenti invenire, ut promptuarium compleant. Hoc non semper contingit, 
hiemibus  gelidissimis  interdum  multi  sciuri  fame  pereunt.  Qui  nutrimenta  aut 
fodiendo humum abdunt, saepe prope radices arborum, aut eadem condunt in fissuris 
corticis  aut  furcis  ramorum,  ut  habeant  penora  hiemalia.  In  nido  nulla  condunt 
penora. Suffossio nutrimentorum semper fit eodem modo: pedibus humum radunt, 
nutrimenta imponuntur, humum obruunt, comprimunt, rostro impellunt.
 Hieme  penora  saepe  sunt  unica  sciurorum nutrimenta.  Si  sciurus  penora  obruta 
obliviscitur, semina vernali tempore germinant. Itaque sciuri dicuntur multum valere 
ad  silvam renovandam.  Ad penora  autumno collecta  redinvenienda  maxime valet 
sciuri sensus olfactorius. Etiamsi sciuri nonnulla penora suffossa recordantur, tamen 
non possunt omnes latebras memoriae suae imprimere.

Ecce sciurus cicuratus!

Penora praecipue  suffodiuntur  a  sciuris  europaeis  silvas  frondosas  mixtasque 
incolentibus. In silvis coniferarum borealibus sciuri rarius hoc faciunt, quia ibi hieme 
quoque  habent  conos  comedendos.  -  Quibusdam  locis  sciuri  libere  viventes  ita 
assuescunt ad homines, ut nutrimenta oblata directe ex manu hominum comedant, 
velut  Arosae  in  oppido  Helvetiae  in  via  quae  dicitur  Eichhornli-Weg,  i.e.  Via 
sciurorum. In viridario Lipsiensi Clarae Zetkin sciuri sine ulla verecundia nutrimenta 
devorant e perulis hominum in biselliis sedentium. In viridario Castelli Pilnitziensis  
prope Dresdam siti hae bestiolae item manu cibari possunt. - Ceterum sciuri fungos 
quosdam devorant, qui hominibus sunt venenosi.

Prolis propagatio, pueritia, adulescentia

Copulatio.  Inde  ex mense Decembri  exeunte  sciuri  inter  se  copulari  observantur. 
Frequentia  coeundi  pendet  a  spatio  vivendi  atque  copia  nutrimentorum.  Mares 
alliciuntur  secretis  vaginalibus,  quae  secernuntur  a  feminis  catulientibus.  Maribus 
appropinquare conantibus persecutiones fiunt vehementissimae. Si feminae ad coitum 
nondum paratae sunt,  fiunt pugnae.  Ubi primum feminae paratae sunt,  venationes 
coeundi fiunt lusus. Femina ante coitum reddit aliquantum lotii. Interdum mari per 
integros dies exspectandum est, usque dum possit feminam inire. Cum tandem finem 
assecutus sit desideratissimum, lumbos feminae complexus eandem a tergo init cauda 
erecta. Plerisque annis duo sunt tempora coeundi, unum hieme, alterum inde a vere 
exeunte,  quo feminae  pariant  inter  menses  Maium et  Augustum.  Si  anno ineunte 
parum restant penora, potest primum excidere tempus coeundi. Si complures mares 
conveniunt  feminam,  potest  fieri,  ut  inter  se  pugnent  clamando  atque  mordendo. 
Sciuri  sunt  polygyni  –  mares  feminam  mox  relinquentes  novas  coniuges  petunt, 
catulos educandos non respicientes.  Si qui mas usque ad partum catulorum prope 
feminam versatur,  si  tardissime,  nunc a  femina mordetur.  Hoc momento temporis 
sciurus mas quodam instinctu naturali impeditus se non defendit, etiamsi insigniter 
robustior est quam femina; deinde idem sine pugna abit. 

Educatio catulorum

Mater tres catulos mammans

Sciurus catulus

Ecce sciurulus nonnullas tantum septimanas natus

Graviditate 38 dierum finita unus vel summum sex catuli nascuntur. Iidem pariuntur 
nudi et surdi et caeci; itaque a biologis referuntur in numerum insessorum nidi. Sciuri 
neonati  pondus habent  circiter  8,5 chiliogramma,  longitudinem corporis  circiter  6 
centimetrorum, caudae summum trium. Catuli  post  tres  septimanas integri  obtecti 
sunt prima lanugine; simul primi dentes perfringuntur. Catuli post 30-32 dies oculos 
aperiunt. Inter diem tricesimum septimum et quadragesimum primum dentes incisivi
superiores  e  maxilla  perfringuntur.  Post  sex  septimanas  catuli  primo  nidum 
relinquunt, post  octo vel  summum decem septimanas non iam mammantur et suo 

marte  quaerunt  nutrimenta.  Si  quod  periculum  imminet,  matres   catulos  rostro 
correptos rapide ferunt in aliud cubile. Sciuri iuveniles adhuc per nonnullos menses 
manent  prope  nidum maternum.  Sciuri  pubescunt  iam post  undecim menses,  sed 
plerumque post duos demum annos ipsi  prolem educant.  Circiter 80% (octogenae 
partes centesimae) catulorum primum annum non superant. Si qui sciurus sex menses 
priores superat, restat eidem per medium spatium vivendi trium annorum. Raro sciuri 
assequuntur  aetatem  septem  annorum,  capti  si  coluntur,  interdum ad  plures  eunt 
decem demum annos nati. 

Sciuri hostes voratores et parasiti
In numerum hostium sciuri voratorum referendus est meles sive martes11. Qui paene 
tam habiliter connititur in arbores quam sciurus. Cum sciurus die pondere suo minore 
commodum  habet,  meles  nocturno  tempore  venans  sciurum  libenter  aggreditur 
dormientem. Aliae bestiae, quibus sciurus voratur, sunt felis silvestris, bubo, accipiter, 
buteo. Sciuri aves rapaces saepe eo effugiunt, quod stipites arborum circumcurrunt 
motibus  circularibus.  Sciurus  in  summas  angustias  adductus  ex  magna  altitudine 
humum saliens advenit salvus. Sciuri catuli in cubilibus cubantes saepe opprimuntur 
a mustelis. In viridariis hortisque hostis sciuri periculosissimus est cattus domesticus.
Sciuri  invaduntur a multis ectoparasitis,  quorum praestantissimi sunt  Monopsyllus 
sciurorum  et  Neohaematopinus  sciuri.  In  Britannia  maiore  investigatores  sciuros 
perscrutati invenerunt bacteria pathogena, quibus partim sciuri in morbum inciderent 
mortiferum.  Quae  fuerunt  Mycobacterium leprae  et  Mycobacterium lepromatosis.  
Verisimile  est  haec  bacteria  olim  ab  hominibus  ad  sciuros  transgressa  in  bestiis 
permanserunt.

Ordo sciurorum systematicus
Sciurus  vulgaris  species  propria  iniungitur  generi  Sciurorum,  quod  hodie 
complectitur 28 species. Prima descriptio sciuri scientifica facta est a Carolo Linneo, 
qui Sciurum vulgarem in decima editione Systematis naturae a.1758 facta descripsit 
et attribuit generi a se primum descripto Sciurorum uni ex sex generibus animalium 
Rodentium. Quod genus praeter  Sciurum vulgarem etiam continuit  Sciurum nigrum,  
Sciurum  cinereum,  Sciurum  volantem  (qui  hodie  appellatur  Pteromys  volans), 
Sciurum getulum (cuius nomen hodiernum est Atlantoxerus getulus), Sciurus striatus  
(hodie:  Tamias  striatus),  Sciurus  flavus,  quem  hodie  nescimus  attribuere  generi 
moderno.
 Propter varietates coloris pellium descriptae sunt plus 40 subspecies sciuri. Nam in 
Europa ab austro ad septentrionem et boreo-orientem color pellis sciurorum mutatur 
in griseum colorem puriorem. Nonnullis in regionibus simul inveniuntur typi rubelli 
et nigelli. E conspectu Montium Uralianorum pellis sciurorum versus occidentem fit 
planior et lucidior, color in Europa occidentali et media variatur a rubello usque ad 
obscure rubrum. Versus orientem pellis fit plenior et obscurior, obscurissima est in

1 mēlēs, -is f. i.q. angl. marten, theod. Marder; sed apud Plinium hoc nomen spectat ad taxonem (angl. badger, theod.
Dachs). +martēs, -is f. est nomen mediaevale, quod invenitur apud zoologos.

Sibiria orientali. Nonnullarum specierum status taxonomicus est incertus, et singuli 
auctores  zoologi  inter  se  differunt  numero  subspecierum.  Ordo  systematicus  23 
subspecierum  necnon  attributio  nonnullorum  synonymorum  confectae  sunt  a 
Thorington et Hoffmann (a.2005).

Quantum periculum immineat et quae tutela sciuris sit concedenda.
Status generalis
IUCN  (Internationalis  Unio  Conservationis  Naturae)  declarat  speciem  Sciuri  
vulgaris  propter permagnum spatium distributionis et numerum populationum nullo 
in  periculo  versari.  Ratione  globali  nullum  periculum  existentiale  cognoscitur, 
quamquam in singulis regionibus sciuri rarescunt propter spatia vivendi deminuta et 
dissecta. - Praecipue in Mongolia venatione sciurorum pelliaria et mercatura pellium 
sciurinarum periculum est,  ne  sciuri  nimium rarescant.  -  In  Germania  secundum 
praecepta  species tutandi foederalia  Sciurus vulgaris  consideratur  una e speciebus 
eximie tutanda. Itaque non licet sciuros venari, capere, necare, privatim colere.
Item non licet cubilia sciurorum auferre et evacuare.

Sciurum carolinensem  competitorem esse  Sciuri vulgaris.  Sciurus carolinensis  a 
zoologis  dicitur  esse  in  Europa  neozoon;  nam eadem species  ex  America  boreali 
saeculo undevicesimo demum in Britanniam Magnam et Hiberniam et Italiam necnon 
in  Germaniam  introducta  est.  Qui  competitor  sciurum  patrium  eo  superat,  quod 
penora autumno suffossa maiore cum sagacitate redinvenit (meliore memoria videtur 
valere quam sciurus noster indigena) necnon etiam utitur penoribus competitoris. Ita 
fit,  ut in regionibus, ubi utraque species sciurorum vivit,  vulgaris noster sciurus a 
competitore carolinensi superatus magis magisque dramatice rarescat. Itaque tutores 
naturae  timent,  ne  Sciuris  carolinensibus  in  annos  vehementius  in  continentem 
invadentibus existentia speciei vulgaris in periculum subducatur. At praestantia Sciuri  
carolinensis  non valet  nisi  in  silvis  frondosis  et  mixtis,  sed  in  silvis  coniferarum 
Sciuro vulgari adhuc bene contigit, ut se defendat contra competitorem.
 Accedit, quod Sciuri carolinenses  non in morbum incidunt viro parapoxico infecti, 
sed idem virus transferunt ad Sciuros vulgares, qui isto viro infecti saepe moriuntur. 
Disquisitionibus  britannicis  inventum  est  plus  sexagenas  centesimas  Sciurorum 
carolinensium viro infectas esse et in iis regionibus, ubi virus grassaretur, numerum 
Sciurorum vulgarium vicies celerius deminui quam in regionibus a viro parapoxico 
vacantibus. - Ceterum in Italia usque nunc istud virus nondum est inventum.
 In  Hibernia  investigatores  e  disquisitione  facta  concluserunt  populatione melium 
(nomen  scientificum:  Martes  martes)  sufficienti  impediri  posse,  ne  numerus 
Sciurorum vulgarium nimium deminueretur a  Sciuris carolinensibus. Nam vulgares 
putant  eo securiores esse a melibus,  quod agiliores sunt rariusque humi versantur 
quam carolinenses.

Sciurum vulgarem in Iaponia neozoon esse. Imprimis in Iaponia, ubi sciurus non est 
indigena, introducta saepe colitur bestia domestica. At eodem in naturam exposito in 

periculum subducitur species sciurorum Iaponica, quae a zoologis appellatur Sciurus 
lis.

Sciurus quatenus referat ad cultum civilem hominum.

Ecce sciurus Ratatöskr in Yggdrasil fraxinum mundi erepens.
Imaguncula codicis islandici saeculi 17.i

Cum Graeci putaverint sciurum posse cauda sua ingenti ipsos sibi umbram facere, ei 
nomen indiderunt, q.e. σκιοῦρος, i.e. cauda umbrae.  In mythologia nordica narratur 
de  sciuro  nominis  Ratatoskr,  qui  ad  stipitem  fraxini  mundani,  qui  appellatur 
Yggdrasil,  sursum et deorsum erepit. - Pelles sciurorum antiquitus adhibebantur ad 
vestimenta conficienda, tales pelles in Germania appellabantur Feh. Pelles hiemales 
subspecierum sibiricarum Sciuri vulgaris,  quae sunt dorso caeruleo-griseo et ventre 
albo, habebantur pro pretiosissimus. Pellis sciurina tractata in insignibus heraldicis 

monstratur ordinis symbolum. Ex reliquiis neolithicis in Helvetia inventis concluditur 
sciuros prius etiam ab hominibus esse comesos.
 Oppidum  Germanicum,  cuius  nomen  est  Eckernförde1 et  vici  Westensee2 et 
Emkendorf3 e.al. insignia habent heraldica imagunculâ sciuri ornata.

         ECKERNFÖRDE                          WESTENSEE                           EMKENDORF

SYMBOLAM WIKIPEDIANAM
DE SCIURO SCRIPTAM

LATINE REDDIDIT
LEO LATINUS

1 Eckernförde est germanica urbs portuensis, aetate plus 700 annorum, ad Mare Balticum occidentale situm, in circulo 
Rendsburg-Eckernförde, in Slesvigi-Holsatia. Numerus incolarum: 21.563.
2 Westensee est  vicus  prope  Chilonium situs,  in  circulo  Rendsburg-Eckernförde, in  Slesvigi-Holsatiâ. Numerus 
incolarum: 1503.
3 Emkendorf (in  dialecto  Saxoniae  inferioris:  Emkendörp, danicê:  Emekenby)  est  vicus  in  circulo  Rendsburg-
Eckernförde, in Slesvigi-Holsatiâ. Numerus incolarum: 1331.


